
					Gwirwyd y dudalen hon


Ac onis dewis y dyn—y gyngan

Sydd rhwng cangau'r dyffryn?

A gwin i'w fant? ac ni fyn

Iaith hudoliaeth y delyn?



Onid yw iaith fyw mor fad—yn deilwng

O'n dilyth arddeliad?

Neb ond un gwrthun a'i gwad

Neu a ludd ei choleddiad.



Y mae doethaf gymdeithion—Cymroaidd,

Ac amryw o'r Saeson—

Y'Ngwalia mae angylion

Gyda'u heirf am gadw hon.



A cheir yn pleidio ei choron—euraidd

Iorwerth a'i gyfeillion,

A gwr mawr o gyrrau Môn

Yn Llywydd yn Nghaerlleon.



Mwy addas i was isel—a'i osgedd

Am esgyn yn uchel,

Garu ei iaith, a'r gwr wêl

Werth ei hurdd wrth ei harddel.



O'i gwrthod, gwawd ac erthwch,—a'i dilyn

Hyd elor drwy dristwch;

Ni cha lîn goruwch ei lwch,

O glod goreu gwladgarwch.



Boed gan Gymro ym mhob broydd—o'i brif-iaith

Bur fôst yn lle c'wilydd,

Fel na ddel, tra y del dydd,

Lediaith ar ein haelwydydd.

